
«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 19-րդ հոդվածի 3-րդ կետին համապատասխան` Հայաստանի Հանրապետության կառավարությունը  ո ր ո շ ու մ  է.
 1. «Երևանյան հեռանկարներ» 14-րդ միջազգային երաժշտական փառատոնի 2013 թվականի համերգաշարի եզրափակիչ համերգի և Կ. Ստանիսլավսկու անվան պետական  ռուսական դրամատիկական թատրոնի 75-ամյակին նվիրված հոբելյանական միջոցառում​ների կազմակերպման նպատակով Հայաստանի Հանրապետության 2013 թվա​կանի պետական բյուջեով նախա​տեսված Հայաստանի Հանրապետության կառավարության պահուստային ֆոնդի հաշվին Հայաստանի Հանրապետության մշակույթի նախարարու​թյանը որպես նվիրաբերություն 2013 թվականին հատ​կացնել 50000.0 հազ. դրամ, որից` 40000.0 հազ. դրամը` «Երևանյան հեռանկարներ» միջազգային երաժշտական փառատոն» հասարակական կազմակերպությանը (բյուջետային ծախսերի տնտե​սագիտական դասակարգման «Նվիրատվություններ այլ շահույթ չհետապնդող կազմակերպություններին» հոդվածով), 10000.0 հազ. դրամը` «Կ. Ստանիսլավսկու անվան պետական ռուսական դրամատիկական թատրոն» պետական ոչ առևտրային կազմակերպությանը  (բյուջետային ծախսերի տնտե​սագիտական դասակարգման «Ընթացիկ դրա​մաշնորհներ պետական և համայնքային ոչ առևտրային կազմակերպություններին» հոդվածով` 6800.0 հազ. դրամ, «Կապիտալ դրամաշնորհներ պետական և համայնքային ոչ առևտրային կազմակերպու​թյուններին» հոդվածով` 3200.0 հազ. դրամ) տրամադրելու նպատակով:
2. Հայաստանի Հանրապետության կառավարության 2012 թվականի դեկտեմբերի 20-ի «Հայաստանի Հանրապետության 2013 թվականի պետական բյուջեի կատարումն ապահովող միջոցառում​ների մասին» N 1616-Ն որոշման N 11 հավելվածի N 11.17 աղյուսակում կատարել լրացում` համաձայն հավելվածի:
3. Հայաստանի Հանրապետության մշակույթի նախարարին` սույն որոշման 1-ին կետով հատկացված գումարը «Երևանյան հեռանկարներ» միջազգային երաժշտական փա​ռատոն» հասարակական կազմակերպությանը և «Կ. Ստանիսլավսկու անվան պետական ռուսական դրամատիկական թատրոն» պետական ոչ առևտրային կազմակերպությանը տրամադրել նվիրաբերության պայմանագրերի հիման վրա:
4. Սույն որոշումն ուժի մեջ է մտնում պաշտոնական հրապարակմանը հաջորդող օր​վանից:

 1. Իրավական ակտի անհրաժեշտությունը

 «Հայաստանի Հանրապետության մշակույթի նախարարությանը գումար հատկացնելու մասին» Հայաստանի Հանրապետության կառավարության որոշման նախա​գծի ընդունման անհրաժեշտությունը պայմանավորված է.

1.1. «Երևանյան հեռանկարներ» 14-րդ միջազգային երաժշտական փառատոնի գործունեությունը մեծապես նպաստում է երկրում բարձր չափանիշների արվեստի միջավայրի ստեղծմանը, ինչպես նաև Հայաստանի միջազգային վարկանիշի բարձրացմանը: 
Արդեն 5-րդ տարին է` ՀՀ կառավարությունը, կարևորելով փառատոնի դերը Հայաստանի մշակութային կյանքում, հանդիսանում է համաֆինանսավորող: Ամենամյա փառատոնի ծրագրում ընդգրկվում են աշխարհի մեծանուն և առաջնակարգ երաժիշտներ և երաժշտախմբեր: 
Փառատոնը հիմնադրվել է 2000 թվականին հատուկ առաքելությամբ, այն է` Հայաստան հրավիրել աշխարհի ամենահեղինակավոր երաժիշտների, նվագախմբերի և լեգենդար անձանց՝ ի նպաստ մեր երկրի միջազգային հեղինակության բարձրացմանը և հայ գործոնի միջազգային տարածմանը: Փառատոնն իր բարձր գեղարվեստական մակարդակի, ծավալի և շարունակականության շնորհիվ ընդգրկվել է աշխարհի առաջատար երաժշտական փառատոների ցանկում։ Նախորդ տարիների ընթացքում «Երևանյան հեռանկարների» հրավերով Հայաստան են ժամանել մեր ժամանակների հռչակավոր երաժիշտներ` Վալերի Գերգիևը՝ Մարիինյան թատրոնի սիմֆոնիկ նվագախմբի հետ, դարի մեծագույն տենոր Պլասիդո Դոմինգոն, Թագավորական ֆիլհարմոնիկ նվագախումբը Լոնդոնից, Գյուլբենկյան նվագախումբը Լիսաբոնից, Վիեննայի տղաների երգչախումբը, Քշիշտոֆ Պենդերեցկին, Պինկաս Ցուկերմանը, Յուրի Բաշմետը, Գիդոն Կրեմերը, Դենիս Մացուևը, Բորիս Բերեզովսկին, Ռոդիոն Շչեդրինը և Մայա Պլիսեցկայան, աշխարհի լավագույն երաժշտական քառյակներ, կամերային նվագախմբեր, երգչախմբեր և մենակատարներ։ Փառատոնի գործունեությունը ինչպես հայ, այնպես էլ ռուսական և արևմտյան մամուլում երկրի պատմության մեջ որակվել է իբրև շրջադարձային: Փառատոնի իրադարձային համերգներն առավել ճանաչելի են դարձրել մեր երկիրը, իսկ հայ երաժիշտ-կատարողների և կոմպոզիտորների համար բացվել են միջազգային ճանաչման նոր հեռանկարներ։ Ձևավորվել է մի քանի տասնյակ հազար հանդիսականով դասական երաժշտության լսարան, տեղի է ունեցել մի քանի հարյուր համերգ՝ հազարից ավելի մասնակիցների քանակով: Իրականացվել են վարպետության դասընթացներ, համերգներ մարզերում, միջազգային գիտաժողովներ՝ հեղինակավոր գիտնականների մասնակցությամբ: 
1.2. Կ. Ստանիսլավսկու անվան պետական ռուսական դրամատիկական թատրոնի 75-ամյակին նվիրված հոբելյանական միջոցառումների պատշաճ կազմակերպմամբ, ինչպես նաև այն հանգամանքով, որ ՀՀ մշակույթի նախարարության 2013 թ. բյուջեով նախատեսված հատկացումներում այդ նպատակով միջոցներ նախատեսված չեն:
2. Ընթացիկ իրավիճակը և խնդիրները
 2.1. Փառատոնի որդեգրած մշակութային քաղաքականությունն ուղղված է թե` երաժիշտների և թե` հասարակության մակարդակի ու աշխարհընկալման խորացմանը: Հայաստանը մշտապես եղել է մշակութային երկիր և հատկապես այս փառատոնի շնորհիվ նույնպես ձևավորվում է բարձրաճաշակ լսարան և դաստիարակվում է կիրթ սերունդ:

 2013 թվականին «Երևանյան հեռանկարներ» փառատոնը բացվել է Վիեննայի ֆիլհարմոնիկ լեգենդար նվագախմբի համերգով: Փառատոնի շրջանակներում համերգներ են ունեցել աշխարհահռչակ դաշնակահար Եֆիմ Բրոնֆմանը և դիրիժոր Մայքլ Թիլսոն Թոմասը, Եվրոպայի լավագույն հնագույն երաժշտության «Հորտուս Մուզիկուս» անսամբլը` ջութակահար և դիրիժոր Անդրես Մուստոնենի ղեկավարությամբ: «Անցնելով դարաշրջանների և մշակույթների միջով» ծրագրում ընդգրկված եվրոպական միջնադարյան և հայկական ծրագրի կատարմանը մասնակցել է նաև հանրահայտ էստոնացի երգիչ Տինիս Մյագին: Փառատոնի շրջանակներում Հայաստանում հյուրընկալվեցին` աշխարհի լավագույն երգչախմբերից մեկը` «Գրեմմի» մրցանակակիր Էստոնիայի տղամարդկանց պետական երգչախումբը, բարիտոն Դմիտրի Խվորոստովսկին, դիրիժոր Կոնստանտին Օրբելյան կրտսերը, աշխարհի լավագույն լարային քառյակներից մեկը` «Շանհայ» քառյակը, դիրիժոր Ստեֆան Վիլլիխը, Յուրի Բաշմետը և «Մոսկվայի մենակատարներ» կամերային նվագախումբը: 2013 թ. բյուջեով նախատեսված միջոցներն ուղղվել են վերոնշյալ համերգների իրականացման ծախսերին, ուստի «Երևանյան հեռանկարներ» 14-րդ միջազգային երաժշտական փառատոնի եզրափակիչ համերգի համար անհրաժեշտություն է առաջացել լրացուցիչ ֆինանսավորման:

2.2. Կ. Ստանիսլավսկու անվան ռուսական պետական դրամատիկական թատրոնը հիմնադրվել է 1937 թ.: Թատրոնի պատմությունը սերտորեն կապված է ժամանակակից հայ թատրոնի պատմությանը: Իր ստեղծագործական գործունեությամբ այն հսկայական ներդրում ունի և ունի հայ թատերարվեստի, և ընդհանրապես արդի հայ մշակույթի զարգացման գործում: Նրա կայացման ճանապարհին մեծ ավանդ են ներդրել այնպիսի անվանի արվեստագետներ ու ռեժիսորներ, ինչպիսիք են Լ. Քալանթարը, Ա. Բուրջանյանը, Ա. Գուլակյանը, Վ. Վարդանյանը, ովքեր քաջ գիտակցել են ռուսական թատրոնի կարևորությունը Հայաստանի մշակութային կյանքում: Յոթ տասնամյակների ընթացքում թատրոնը տվել է տասնյակ ժողովրդական արտիստներ, անվանի դերասաններ ու բեմանկարիչներ: Իրենց բեմական գործունեությունը Կ. Ստանիսլավսկու անվան թատրոնից են սկսել Վ. Դոբրովոլսկին, Յու. Վանովսկին, Գ. Շահնազարովը, Յու. Ֆրոլովը, Ա. Ջիգարխանյանը, Գր. Կորոտկովը, Վ. Բաբիչևան և շատ ուրիշներ: Թատրոնի բեմում քիչ չեն եղել նաև ռուսաստանյան թատրոնների հանրահայտ դերասաններ, ովքեր հրավիրվել և խաղացել են մի շարք ներկայացումներում՝ նպաստելով թատրոնների ստեղծագործական համագործակցությանն ու գեղարվեստական որակի բարձրացմանը (Ի. Իլյինսկի, Ն. Գրիբով, Յու. Բորիսովա, Օ. Յակովլևա և ուրիշներ):

Իր ստեղծագործական գործունեության ընթացքում թատրոնը բազմիցս է անդրադարձել ոչ միայն ռուս, հայ և համաշխարհային դասականների, այնպես էլ ժամանակակից դրամատուրգների ստեղծագործություններին (Ն. Գոգոլ, Ա. Չեխով, Լ. Տոլստոյ, Ա. Գրիբոյեդով, Մ. Գորկի, Ալ. Շիրվանզադե, Գ. Սունդուկյան, Մուրացան, Պ. Զեյթունցյան, Ա. Պապայան, Մ. Իշխան, Լ. Շանթ և շատ ուրիշներ): 
Կ. Ստանիսլավսկու անվան թատրոնի ներկայիս խաղացանկում ընդգրկված են շուրջ 28 ներկայացումներ, որոնք նախատեսված են տարբեր տարիքային խմբերի ու գեղարվեստական ճաշակի հանդիսատեսի համար: 

Թատրոնի հիմնադրման 75-ամյակը նախատեսվում է շուքով նշել ընթացիկ տարում: 

 3. Կարգավորման նպատակը և բնույթը

3.1. «Երևանյան հեռանկարներ» 14-րդ միջազգային երաժշտական փառատոնի 2013 թվականի համերգաշարի եզրափակիչ` Ավստրիայի «Կամերատա Զալցբուրգ» նվագախմբի համերգի /դիրիժոր և մենակատար` Պինկաս Ցուկերման/ կազմակերպում և իրականացում:

3.2. Կ. Ստանիսլավսկու անվան պետական ռուսական դրամատիկական թատրոնի 75-ամյակին նվիրված հոբելյանական միջոցառումների պատշաճ կազմակերպում:
4. Նախագծի մշակման գործընթացում ներգրավված ինստիտուտները և անձինք

 Նախագիծը մշակվել է ՀՀ մշակույթի նախարարությունը:
5. Իրավական ակտի կիրառման դեպքում ակնկալվող արդյունքը
5.1. Փառատոնը, իբրև միջազգային երաժշտական տոնակատարություն, ինտեգրում է ճանապարհին համաշխարհային երաժշտական անցուդարձին` ապահովելով Երևանի` երկրագնդի մշակութային մայրաքաղաքներից մեկի կարգավիճակը: Փառատոնին հյուրընկալված երաժիշտների միջոցով մեծապես պրոպագանդվում և տարածվում է հայ երաժշտությունը, իսկ ստեղծված կապերը նպաստում են հայ երաժիշտների միջազգային ճանաչմանը:
5.2. Կ. Ստանիսլավսկու անվան պետական ռուսական դրամատիկական թատրոնի 75-ամյակին նվիրված հոբելյանական միջոցառումների իրականացումը կնպաստի հայ-ռուսական մշակութային կապերի ամրապնդմանը և զարգացմանը:
ՀՀ մշակույթի նախարար




Հասմիկ Պողոսյան
ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄՇԱԿՈՒՅԹԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ
«Հայաստանի Հանրապետության մշակույթի նախարարությանը գումար հատկացնելու և Հայաստանի Հանրապետության կառավարության 2012 թվականի դեկտեմբերի 20-ի N 1616-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախա​գծի ընդունումը այլ իրավական ակտերի ընդունման անհրաժեշտություն չի առաջացնում:

ՏԵՂԵԿԱՆՔ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՄՇԱԿՈՒՅԹԻ ՆԱԽԱՐԱՐՈՒԹՅԱՆԸ ԳՈՒՄԱՐ ՀԱՏԿԱՑՆԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2012 ԹՎԱԿԱՆԻ ԴԵԿՏԵՄԲԵՐԻ 20-Ի N 1616-Ն ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ՆՎԱԶԵՑՄԱՆ ԿԱՄ ԱՎԵԼԱՑՄԱՆ ՄԱՍԻՆ

«Հայաստանի Հանրապետության մշակույթի նախարարությանը գումար հատկացնելու և Հայաստանի Հանրապետության կառավարության 2012 թվականի դեկտեմբերի 20-ի N 1616-Ն որոշման մեջ լրացում կատարելու մասին» Հայաստանի Հանրապետության կառավարության որոշման նախա​գծի ընդունումը Հայաստանի Հանրապետության պետական բյուջեում լրացուցիչ ծախսեր չի առաջացնում:






